
Lanbideko Administrazio Kontseiluak kotizaziopeko prestaziorik edo/eta diru-sarrerak bermatzeko errentarik jasotzen ez  duten langabeak kontratatzeko laguntzen deialdia onartu zuen joan den martxoaren 3an eta hainbat aldaketen ondoren pasadan maietzean plazaratu zen.
Laguntza hauen ezaugarri nagusiak honakoak dira:

· Eusko Jaurlaritzak diruz lagunduko du sei hilabetez kolektibo horietako pertsonak kontratatzea. Kontratuak 2011ko otsailaren eta abenduaren 31 bitartean egingo dira, eta interes orokorreko edo/eta gizarte-onurako jarduerak gauzatzeko izango dira.

· Diru-laguntza hileko 1.800 eta 2.300 euro artekoa izango da, kontratua egiten zaion pertsonaren kotizazio-taldearen arabera. 

· Onuradunak tokiko erakundeak, enpresa pribatuak, irabazi asmorik gabeko erakundeak edo gizarteratzeko enpresak izan daitezke. 

Programa honetara 42 milioi euro bideratuko dira.

PROGRAMARI BURUZKO IRITZIA

Programa hau 2009eko azaroaren 27an onartu zenaren jarraipena da. Bien arteko alderik nabarmenena, diru-laguntzak handiagoak izango direla, hileko 1.500 eurotik 2.300eraino gehituko baitira.

Edukia aztertuta, ELA honako ondorioetara iritsi da:

1. Planak aldi baterako enplegua bultzatzen du. Langabeak kontratatzeko 42 milioi euro bideratuko direla esaten badute ere, horrela langabezia itzelari aurre egiten ari direlako itxura ematearren, benetan hoberenera jota kolokako enplegua, aldi baterakoa sortzen da.

Aurreko planean bezalaxe, kontratuak gehienez sei hilabeterako izango dira. Horrenbestez aldi baterako lanpostuak laguntzen dituzte diruz, inongo etorkizun egonkorrik gabeak, diru publikoa erruz erabilita. Kontratatutako pertsonek lanean jarrai dezaten ez dago inongo asmorik, eta kalitateko enplegu egonkorrik ere ez da sortzen. Lehen planak iraun zuen artean gertatutakoak hala adierazten du. Datu ofizialek ez dute esaten kontratatu zuten jendearen zenbateko portzentajeak jarraitzen duen erakunde berean lanean. Halere, aitortzen dute programa amaituta %26,1ak besterik ez dagoela lanean (ez da zehazten ez zein enplegutan, ezta nongo enpresatan ere). 

2. ELAk erabat errefusatzen du honelako dirutza publikoa enpresak finantzatzeko erabiltzea. Kontratu bakoitzeko hilean 1.800 eta 2.300 euro bitarteko laguntzak emanaz Jaurlaritza prest dago enpresei aldi baterako kontratuen gastua ordaintzeko. Langile hauek kontratatzea ia doan aterako zaio enpresa eta tokiko erakunde askori, horretarako inolako ahaleginik egin beharrik gabe. Argudio hauxe erabili du Lanbidek diru-laguntzak gehitzea arrazoitzeko. Deigarria da, hain zuzen, Lanbidek martxoaren 3an hileko 1.500 eta 1.800 euro bitarteko laguntza onartzea, eta apirilaren 20an (hilabete eta erdi beranduago) zenbateko horiek 1.800 eta 2.300 euro bitarteko kopuruetara gehitzea.

3. Jaurlaritzak kontratuetan iruzurra sustatzen du. Administrazioak kontratuetan izan ohi den iruzurrari jazarri egin beharko litzaioke, baina aldi baterako kontratuak –legez kanpo daudenak– egiteko pizgarriak ezartzen ditu.

4. Diruaren zati handi bat enpresa pribatuetara doa. Sinestarazi nahi badute ere finantzaketa udal edo mankomunitateetara bideratuko dela, enpresa pribatuak laguntzeko aukera berariaz aipatzen dute. Areago, udalei dagokienez testuak dio “diru-laguntza jasotzen duen herri-erakundeak jarduera egikaritzeko enpresa pribatuekin kontratua egin ahal izango du. Hala bada, diru-laguntza esleipena jaso duen enpresak egin behar duen jarduera konkretuarekin lotutako kontratu berriak finantzatzeko izango da”. Hots, kasuotan ere, herri-erakundeak aipatuagatik, diru-laguntza enpresa pribatuetara joango da. Eusko Jaurlaritzak berak aitortu du tokiko erakundeek onartutako eskarien %35 besterik ez dutela egin (%31 enpresa pribatuek, %30, irabazi asmorik gabeko erakundeek eta %4, gizarteratze enpresek). 

5. Ez dago bat ere zehaztuta interes orokorreko edo gizarte onurako jardueratzat zer hartuko den. Honi buruzko iritzia guztiz subjektiboa da; edozer sar daiteke zakuan. Jarduera zerrenda luze bat aipatzen bada ere, aipatu gabeko beste batzuk ere sar daitezke, eta kasu gehienetan sortutako egiteko edo lanpostuekin beharrizan ohiko eta jarraituak osatu nahi dira. Hori dela-eta, ELAk exijitzen du herri-administrazioek eskain ditzatela interes orokorreko omen diren jarduera horiek, kontratu mugagabea duten langileekin.

6. Gizarte-eskubide gehiago aitortu behar dira, eta zerbitzu publikoetako bitartekoak –pertsonal zein materialak direla ere– gehitu beharra dago. Baina errealitatea kontrakoa da: administrazioan diharduen langile kopurua gutxitzen ari da (esaterako, osasungintzan edo irakaskuntzan), eta nabarmena da esparru guztietako gizarte-zerbitzuetan gabezia handiak daudela. Beharrizan erreal hauek asetuta milaka enplegu egonkor eta kalitatezko sortuko lirateke. Baina Jaurlaritza kontrako bidetik doa. Gainera, Eusko Jaurlaritzak enpleguari ez dio soilik horretan kalte egiten. Aurrekontu murriztuek krisia areagotzen dute, eta horrenbestez langabezia gehitzen da. 

7. Diru-sarrerak bermatzeko errenta jasotzen duten pertsonei egindako kontratuen portzentajea gutxitzen da. Onuradunei dagokienez, helburu bat ezartzen da: gutxienik kontratuen %20 diru-sarrerak bermatzeko errenta jasotzen duten pertsonei egingo zaie. Aurreko planean, berriz, helburua %30ekoa zen. Baina portzentaje hauek ez dira betetzen, oraingo akordioak eta aurreko programa finkatu zuen aginduak horretarako aukera ematen baitute.

8. Kontrol sindikala saihestu nahi da. Bi eguneko epea besterik ez dago dagokion herri-erakundeko Enpresa-Batzordeak edo Langileen Batzordeak  txostena egin dezan, ebazteko kontratu horrekin eskaria egin duen erakundeko ohiko egitekoetan diharduen pertsonala ordezkatzen ote den ala ez. Epea gaindituta, eskakizun hori betetzat joko da. Aurreko programan ikusi zen hain epe laburra jartzearen helburua bakarra dela, langileen ordezkarien parte hartzea saihestea eta programaren ustezko helburuarekin zerikusirik ez duten kontratuak egitea.


· Aurreko plana bezala, ELAk hau ere errefusatu egiten du; esperientziak erakutsi du egin ziren kritikak zuzenak zirela. Ez da enplegu egonkor eta egokirik sortzen; aitzitik, enplegua areago prekarizatzen da eta benetako beharrizan sozialak ez dira asetzen.

· Honela Lanbide Jaurlaritzaren estrategiaren zerbitzutan jartzen da. Lanbideko Administrazio Kontseiluan parte hartzea etetea erabaki zuenean, ELAk salatu zuen erakunde hau baliatu egingo zutela Eusko Jaurlaritzaren politika antisozialak babesteko. Orain gertatutakoak halaxe frogatu du.

